Уку процессында интерактив технологияләр аша 
тормышка әзерлекле шәхес тәрбияләү
(татар теле һәм әдәбияты укытучысы А.Ә.Зарипованың эш тәҗрибәсеннән)

Бөек кытай философы Конфуций әйткәнчә, “Дөнья үзгәрә һәм эзлексез үзгәрешләрдән дә даимирәк нәрсә юк”.
Дөрестән дә, бүгенге көндә без үзгәрешләр чорында яшибез. Җир шарының төрле өлкәләрендә барган үзгәрешләр безнең тормышыбызга көннән көн ныграк тәэсир итә бара. Җәмгыятьнең социаль – икътисади һәм рухи өлкәләрендә барган глобаль  үзгәрешләр мәгариф эчтәлегенә дә яңа төсмерләр кертә, яңа таләпләр куя, аның үсешенә яңа юнәлешләр билгели.  Заман безнең алга белем алырга, эшләргә һәм эшләп табарга, яшәргә, күмәк тормыш итәргә өйрәтү бурычларын куя. Бу исә заман мәктәбе укучыларга билгеле бер дәрәҗәдә белем бирү белән генә чикләнмичә, аларны мәстәкыйль рәвештә даими белем тупларга, һәрьяклап үсешкә ирешергә, үз-үзе белән идарә итә белергә, җәмгыятьтәге мөһим процесслар турында хәбәрдар булырга өйрәтергә тиеш дигән сүз.

Укытучы буларак, безнең төп максатыбыз - бүгенге көн таләпләренә җавап бирә торган, тормышта үз юлын табарга сәләтле, иҗади шәхес тәрбияләү. Шуңа күрә без балаларга теоретик белем генә биреп калмыйча, аларның алган белемнәрен тормышта куллана белүләренә зур игътибар бирәбез. 

Һәр баланың үз эчке дөньясы, тормышы, кызыксыну өлкәсе бар. Шуңа күрә мин һәр укучыма аерым якын килеп, шәхес итеп карыйм . 
Укучыларны аралашу күнекмәләренә, хезмәттәшлеккә өйрәтүне һәм  тормышка әзерлекле шәхес итеп тәрбияләүне мин  үземә максат итеп куйдым, чөнки бүгенге көндә яшүсмерләр арасында сүлпәнлек, битарафлылык, белмәгәнне белергә теләмәү, матур әдәбият укудан бөтенләй бизү, яхшылыкны күрергә теләмәү кебек кире сыйфатларның көчәюе сизелә. Методик темамны да шуны исәптә тотып билгеләдем: “Татар теле һәм әдәбияты дәресләрендә интерактив технологияләр аша тормышка әзерлекле шәхес тәрбияләү”.

Белем бирү эшен үзара хезмәттәшлек шартларында оештыру – тәрбияләүнең төп ысулы. Мөгаллим һәм балаларның  үзара хезмәттәшлеге нәтиҗәсендә шәхеснең ихтыяҗы һәм сәләте тулысынча ачыла. Бу очракта укытучы да, укучы да бер-берсенең ярдәмчесе, киңәшчесе булырга тиеш. (Схема)

             Шуларны истә тотып, мин үз эшчәнлегемдә түбәндәге бурычларны куйдым:

1. Укучыларны үз фикерләрен татар телендә дөрес һәм матур итеп әйтеп бирә белергә өйрәтү.
2. Укучыларның иҗади көчен, танып-белү сәләтләрен үстерү һәм мөстәкыйль эшләү күнекмәләрен булдыру.

3.  Хезмәттәшлек  нигезендә төрле яклап камил, иҗади үсешкә сәләтле, толерант, компетентлы  шәхес тәрбияләү.

Алда әйтелгән бурычларны тормышка ашыру өчен, укыту технологиясенең тирән белемле,  дәрестә актив катнашучы, белемне, мәгълүматны чыганаклардан үзе эзләп табучы,  зыялы,   тормышка әзерлекле шәхес тәрбияләүгә юнәлдерелгәнен сайлап алырга тырышам. Дәресләремдә укучыларның эшчәнлеген активлаштыруга, хезмәттәшлеккә нигезләнгән педагогик технологияләр кулланам:
· интерактив технологияләр;

· коммуникатив технологияләр;

· информацион технологияләр;

· уен технологиясе.

Әлеге технологияләр арасыннан интерактив технологияне иң отышлысы дип саныйм. Бу  методларның нигезендә хезмәттәшлек аша укыту яки үзара тәэсир итү ята һәм аларның  асылын кытай халык мәкале ачыклый: 

“Әйтсәң, онытырмын.
Күрсәтсәң, истә калдырырмын.
Эшчәнлеккә җәлеп итсәң, 

аңлармын”.

Интерактив дәреснең төзелеше: 

1. Мотивлаштыру

2. Көтелгән нәтиҗәне хәбәр итү

3. Кирәкле мәгълүматны тәкъдим итү 

4. Интерактив күнегү

5. Нәтиҗә чыгару. 
Бу дәресләрдә төрле эш алымнарыннан файдаланам:
· парларда эшләү;

· төркемнәрдә эшләү (мәгълүмат алмашыну, уртак фикергә килү);

· карусель методы;

· аквариум методы;

· тәмамланмаган җөмлә;

· рольле уеннар;
· нәтиҗә агачы;
· укучының үз фикере.
Парларда  һәм төркемнәрдә эшләгәндә, укучылар үзара хезмәттәшлек итәргә өйрәнәләр: сорауларга бергәләп җавап эзлиләр, үз фикерләрен әйтәләр, башкаларның фикерен тыңлыйлар, уртак фикергә киләләр, бер – берсенә ярдәм итәргә өйрәнәләр. Укытучыга үз фикерен әйтеп бирә алмаган пассив укучы да иптәшләре арасында активлашып, кызыксынып китә. Фикере дөрес булмаса, бәхәс туа, аны чишү вариантлары карала. Шулай итеп укучылар бергәләп белем нигезләрен үзләштерәләр.

Парларда эшне мин дәреснең төрле этапларында, шулай ук төрле дәресләрдә, мәсәлән, яңа теманы үзләштергәндә, ныгытканда, кабатлаганда да кулланам.
Минемчә, төркемнәрдә эшләү укучыларга:

1) эмоциональ терәк бирә, чөнки, җавап биргәндә, иптәшләре ярдәмгә киләчәк;

2) баланың үз көчен сынап карау теләген тудыра;

3) һәр укучының фикер йөртү эшчәнлеген  активлаштыра. (Кушымта№1)
Дәресләрдә укучыларның танып-белү активлыгын үстерү өчен, уеннарны берничә төркемгә бүлеп өйрәтәм:

-дидактик (белем дәрәҗәсен танып белү эшчәнлеген камилләштерү һ.б.)

-тәрбияви (әхлак тәрбиясе бирү, үзаң, рухи сыйфатлар, сәламәт яшәү рәвеше тәрбияләү)

-үстерешле (игътибар, хәтер, сөйләм, фикерләү, уку эшчәнлеген һ.б. үстерү)

-социальләштерүче (аралашырга өйрәтү максатыннан)

-рольле (тәкъдим ителгән ситуация буенча) 
Уеннар дәресне эффектлырак, кызыклырак итә. Укучыларны активлаштыра, танып-белү эшчәнлекләрен үстерә. Тормышның төрле реаль ситуацияләренә куеп, аннан чыгу юлларын эзләргә өйрәтә. Дәресләрдә, балаларны ял иттерү өчен,  уеннар куллану бик отышлы. Бу балаларга бик тә ошый.

 Мәсәлән, 6 нчы сыйныфта, рус төркемнәрендә “Аралашырга өйрәнәбез” темасы буенча “Дустыңның биографиясе” дигән уен үткәрәм. Алдан ук укучыларга биография сөйләүнең формасын өйрәтеп  куям. Җирәбә буенча укучылар парлашалар һәм бер-берсе белән 5 минут дәвамында аралашалар. Соңыннан ул иптәшенең биографиясен сөйләргә тиеш була. 

“Афәрин” уены да укучыларны активлаштыра. Уртага  урындык куела, балалар урындык тирәли түгәрәк ясап басалар. Бер укучы урындыкка-пьедесталга менеп басарга тиеш була. Теләгән укучылар аның турында мактап сөйлиләр һәм афәрин дип кул чабалар. Бу уеннарның һәрберсендә дә укучылар ирекле рәвештә сөйләшәләр, үз фикерләрен әйтәләр, бер-берләре белән аралашалар. Укучыларда, бу уеннарны уйнаганда, сөйләм культурасы формалаша, алар аралашырга өйрәнәләр. Ә аралаша белү һәм культуралы итеп сөйләшү дәрестәге хезмәттәшлекне оештыру өчен бик тә кирәкле.

Аквариум -   рольле уен. Анда 2-3 кеше катнаша,  ә калганнар күзәтүчеләр ролен башкара. Катнашучылар биремне үтиләр, күзәтүчеләр аларның эшен анализлыйлар. Бу методның асылы шунда: укучылар экспертлар һәм аналитиклар булып катнаша алалар. Уен укучыларны практик эшкә һәм үз фикерләрен җиткерә белергә өйрәтә. Мәсәлән, 6 нчы сыйныфның рус төркемнәрендә  “Әдәпле булу җиңелме?”, “Аралашырга өйрәнәбез”, “Әдәпле булырга телим”, темаларын үткәндә кулланам. Татар төркемнәрендә бәйләнешле сөйләм телен үстерү дәресләрендә, әсәрләрне анализлаганда уйныйбыз.   
“Карусель” методы буенча укучылар ике түгәрәк ясап кара-каршы басалар, бер-берсенә алдан әзерләгән сорауларын  бирәләр. Укучы һәр дөрес җавап өчен карточка ала. Уенның ахырында кемнең карточкасы күбрәк, шул җиңүче була. Мин бу алымны килеш темасын өйрәнгәндә, сүз төркемнәрен кабатлау дәресләрендә кулланам. Укучылар бик теләп бер – берсенең белемнәрен тикшерәләр, хаталарын төзәтәләр.
“Нәтиҗә агачы” алымын кулланганда, сыйныф ике төркемгә бүленә, һәр төркем бер үк  биремне үти,  җавапларын үз агачларына язып куялар. Соңыннан фикер алышалар, уртак нәтиҗә чыгаралар.   

“Тәмамланмаган җөмлә” алымын  “Әдәп төбе - матур гадәт” темасын үткәндә кулландым. Укучыларга “Рәхмәт кояш кебек, чөнки...” дигән җөмлә бирдем, һәр укучы бу җөмләне үзенчә дәвам итте. Шулай ук укучыларымның 2ле билгесенә карата фикерләрен тикшерү максатыннан: “Әгәр мин 2ле алсам, ...” дигән җөмләне тәкъдим иттем. Җаваплар төрле булды, ләкин уңай җаваплар күбрәк. Күп укучылар 2ле билгесен тыныч кабул итә, ягъни төзәтәчәгенә ышана. Шулай ук борчулы җаваплар да бар. Бу миңа балаларның психологик халәтен исәпкә алып эшләрә ярдәм итә.  (Кушымта№2)
Әлеге технологияләрне куллану минем эшемне системага салырга, югары        нәтиҗәләргә  ирешергә мөмкинлек бирә.  Укучыларымның татар телен, әдәбиятын белү дәрәҗәләрен тикшерү буенча ел саен мониторинг уздырам. Югары сыйфат күрсәткечләре быелгы уку елында  республика күләмендә үткәрелгән тест нәтиҗәләрендә дә сакланды. (Кушымта№ 3)
Интерактив технологияләрне мин дәрестән тыш эшләрдә дә теләп кулланам. Төрле социаль – инфраструктура объектлары  белән элемтәдә торырга тырышам. Балалар иҗаты, аң – белем тарату үзәкләре, өстәмә белем бирү оешмалары, танылган шәхесләр белән очрашулар ярдәмендә мин укучыларымның төрле сәләтләрен ачарга һәм үстерергә тырышам.  Язучыларыбызның, шагыйрьләребезнең музейларында еш булабыз,  музей дәресләре  уздырабыз. Мондый дәресләр балаларга бик ошый.         (Кушымта  № 4)
Яңа буын стандартлары кертелү шартларында без үзебезнең эшчәнлегебезне яңача оештырырга тиешбез. Мин дә интернет челтәрендә шәхси мини – сайтымны булдырдым. Анда дәрес һәм  сыйныфтан тыш чара эшкәртмәләрен, укучыларым иҗатын, әти – әниләр өчен файдалы киңәшләрне урнаштырып барам. Төрле семинарларда, фәнни – гамәли конференцияләрдә үземнең эш тәҗрибәм белән уртаклашам.  Укучыларым белән төрле бәйгеләрдә, конкурсларда, олимпиаларда катнашабыз. 
Моннан күп еллар элек үк бөек мәгърифәтчебез Р.Фәхретдин әйтеп калдырган: “Күп белдерүгә караганда аз белдереп, эзләнү орлыгын салу һәм эзләгәнен үзе табарга өйрәтү, юлларын күрсәтү – мөгаллим бирә ала торган хезмәтләрнең иң кадерлесе, иң зурысыдыр”. Шуңа да мин, бала күңелендә нинди орлыклар ятканын бик тиз күреп алырга тырышам һәм баладагы уңай сыйфатларны үстереп, туган теленә, үз халкына һәм башка халыкларга карата ихтирам тәрбияләп, тормышка әзерлим. 

 Бу өлкәдә минем тырышлыгым күпме  булырга тиеш? Укучыларымны заман сулышын тоеп яңача яшәү серләренә өйрәтә, тормышка әзерлекле  шәхес итеп тәрбияли алырмынмы? Мин һаман эзләнүдә. Мин - әлеге сорауларга җавап эзләүче.
Кушымта №1

6 сыйныф рус төркеме өчен татар әдәбиятыннан  дәрес эшкәртмәсе

Тема:  Резеда Зәйнинең “Аяк өсте ашарга ярыймы?” хикәясе 

Максат: 1.Р.Зәйнинең  “Аяк өсте ашарга ярыймы?” хикәясе белән танышу.

               2. Яңа сүзләрне сөйләмгә кертү, сөйләм  телен, фикерләү сәләтен үстерү.

               3. Табын янында үз – үзеңне тоту кагыйдәләрен ныгыту, милләтләр арасында дуслык  хисләре, үзара татулык тәрбияләү.

Җиһазлау: Дәреслек, эш дәфтәрләре, электрон презентация, интерактив такта, мобиль класс комплекты, Мy Texst программасында төзелгән тестлар.

Дәрес тибы: яңа материалны аңлату

Дәрес барышы:

I.Оештыру өлеше.

1.Укучылар белән исәнләшү.
  - Исәнмесез, укучылар! Хәерле иртә! Кәефләрегез ничек?
  - Кояшлы иртә кебек

 - Татар телен, Тукай телен.

    Өйрәнергә, дип килдек

  - Татар теле дәресен башлыйбыз. Бүген дәрестә кем дежур?

2.Дежур укучы белән әңгәмә.

   - Бүген ничәнче число?

   - Атнаның ничәнче көне?

   - Бүген нинди көн?

   - Дәрестә кем юк?

   - Өстәл артында ничек утырырга кирәк?

   - Өстәл артында кычкырып сөйләшергә ярый

  - Син һәрвакыт өстәл артында ашыйсыңмы?

            II.Актуальләштерү.

1. Шигырь тыңлау

Әни пәрәмәч пешерә

Вак итеп, тәмле итеп:

Без табында чәй эчәбез

Бергәләп, тәмле итеп.

           -Әни нәрсә пешерә? (пәрәмәч)

           -Сез тагын нинди татар халык ашларын беләсез?
2. Фонетик күнегү. Тактада татар халык ашлары рәсемнәре.

· Укучылар, тактада нинди ризыкларны күрәсез? (татар халык ашларын)

· Дөрес. Болар – татар халык ашлары, чөнки, гадәттә, бу ашларны  татар гаиләләрендә пешерәләр. Ләкин рус гаиләләрендә дә татар халык ашларын яраталар. Хәзер шушы яраткан ашларыбызны татарча дөрес итеп әйтергә өйрәник.

Гөбәдия-[гөбәдийә]

Чәкчәк - [чәкчәк]

Өчпочмак - [өчпочмакъ]

Пәрәмәч -  [пәрәмәч]

Кыстыбый -  [къыстыбый]

Бәлеш - [бәлэш]

Укучылар укытучы артыннан кабатлыйлар.

3. Рәсем буенча эш.

    -Рәсемдә кемнәрне күрәсез?

           -Сезнеңчә, бу гаиләдә ничә кеше?

           -Бу гаилә дусмы?

           -Бу татар гаиләсеме, рус гаиләсеме?

           -Өстәлдә нинди ризыклар бар?

- Малайның әнисе нәрсә пешергән?
- Малайның кулында нәрсә?
- Ни өчен малай киенгән? Сезнеңчә, ул кая ашыга? Аны урамда кемнәр көтә? Ни өчен ул басып тора?

- Малайга әбисе нәрсә дип әйтә?

- Сезнеңчә, малай өстәл артында ашарга тиешме? 

III. Төп өлеш.

- Укучылар, без бүгенге дәрестә күнегүләр эшләрбез, тәрҗемә итәрбез, яңа текст белән танышырбыз һәм өстәл янында үз – үзеңне тоту кагыйдәләре турында  сөйләшүне дәвам итәрбез.

1. Сүзлек өстендә эш.

- Дәресебезне алга таба дәвам итәр өчен, безгә яңа сүзләр белән танышырга кирәк.

Аяк өсте = басып = стоя

Бәрәкәте булмас = файдасы булмас = не будет пользы
Тамагыңны туйдырып кит – уходи наевшись
Махсус чыгаралар – специально изготавливают

Чит халыклар гадәте – обычай чужих народов

Капкаларга – перекусить

2. Тәрҗемә эше

      Обычай есть стоя – 

Обычай есть сидя – 

Обычай есть со всей семьей -

 3. Рәсем, текстның исеме һәм яңа сүзләр ярдәмендә укылачак текстның эчтәлеген ачыклау.

  4. Текстны тыңлау.

  5.  Сорауларга җавап бирү

- Малайның исеме ничек?

- Аны урамда кемнәр көтә? 

- Әниләре аңа нишләргә кушмый? Ни өчен? 

- Аяз олыларның сүзен тыңлыймы?

 IV.Белемнәрне ныгыту.

 1.  Парларда эшләү. Карточкалар белән эш.

	Ил исеме
	Ризык исеме

	
	

	
	

	
	


2. “Аквариум уены”.  Җөмләләрне тиешле тәртиптә урнаштыру. 2 укучы интерактив тактада биремне киңәшеп эшлиләр. Күзәтүчеләр нәтиҗә ясый. 

___ Күрше малайлары Аязны урамга чакырырга керделәр.

 ___ Аны әбисе туктатты.

 ___ Алар бергә өстәл янына утырдылар.

 ___“Аяк өсте ашау – чит халыклар гадәте ул”, - диде әнисе.

 ___ Бүген Аязның әбисе тәмле өчпочмаклар пешерде.

 ___ Аяз, тәлинкәдән бер өчпочмакны эләктереп, урыныннан сикереп торды.

 ___ Өлкәннәр Аязның дусларын табын янына чакырдылар.

 ___ Аяз өстәл янына барып утырды.
3.Тәмамланмаган җөмлә. Укучыларга җөмләнең башы тәкъдим ителә, алар үзләренчә тәмамларга тиеш булалар.

1 вариант.  Аяк өсте ашау - ... .

2 вариант.   Аяк өсте ашарга ... .

4.Тест биремнәрен үтәү

- Укучылар, белемнәрегезне тикшерер өчен мин сезгә  тест тәкъдим итәм. Барыгыз да нетбукларны алыгыз һәм үзегез теләгән тестны ачыгыз. Яшел өчпочмакка басып (зелёный триугольник) тестны башлыйбыз. Исем, фамилиягезне, сыйныфыгызны язып куегыз. Хәзер сезнең өчен тест биремнәре ачылды. Уңышлар сезгә.

Тест биремнәре “My Texst” программасында  әзерләнде. Биремнәрне үтәп бетергән һәр балага нетбукта билге куела, ничә дөрес җавап, ничә хата икәнлеге күрсәтелә.

1. Аязның әбисе ... пешергән. ( пәрәмәчләр, өчпочмаклар, бәлешләр)

2. Аязны ... урамга чакырырга керделәр. (күрше малайлары, дуслары, классташлары)

3. Аяз ... бер өчпочмакны эләктерде. (өстәлдән, тәлинкәдән, табыннан) 

4. “Тамагыңны ... туйдырып кит”, - диде әбисе. (кафеда,өстәл янында, өйдә)

5. Өлкәннәр  ... дусларын өстәл янына чакырдылар. (малайның, кызның, Аязның)

V.Йомгаклау.

         1.Әңгәмә.

 - Татарларда аяк өсте ашау гадәте бармы?

 - Татар гаиләләрендә гадәттә ничек ашыйлар?

 - Хәзер бездә дә аяк өсте ашау өчен урыннар бармы?

 - Кешеләр гадәттә кайда аяк өсте ашыйлар?

 - Бездә аяк өсте капкалау өчен нинди ризыклар әзерлиләр?

         2. Өй эше.

  Рус гаиләләрендә гадәттә ничек ашыйлар? Шул турыда сөйләргә әзерләнеп килегез
3.  Укучыларга билгеләр кую. 

Тест билгеләре яхшы булган укучыларга тест өчен билге, кем тестны үти алмый,  аларга дәрестәге җаваплары өчен билге куела.

Кушымта №2

Тәмамланмаган җөмлә алымы
“Әгәр мин икеле алсам, ...”
[image: image3.emf]
“Каникулдан соң, ...”
[image: image4.emf]
Кушымта №3

Татар теленнән мониторинг нәтиҗәләре

Мәгариф һәм фән министрлыгы тарафыннан үткәрелгән мониторинг нәтиҗәләре (2013 – 2014 нче уку елы)

Кушымта №4

